
DONOSTIA - Obsesio baten istorioa da eta maitasun batena. Baita
desamodioarena ere, eta luzamenduak eragiten duen desgastearena.
Ezpainak arrainak bezala (Erein) Gorkaren istorioa da eta, bere
pentsamenduei esker, baita Martarena ere. Liburu hau Karlos Gorrindo
idazle gernikarrak helduentzako idatzi duen hirugarren eleberria da.

"‘Aspaldiko proiektua da, bakarrizketa moduan idatzia, lehenengo
pertsonan; protagonistaren bitartez kontatu dut istorioa”, azaldu zuen
atzo Gorrindok liburuaren aurkezpenean. Bertan, Gorka izeneko kazetari
baten bizitza kontatu du; bere emazte Martarekin duen harremana, bere
lana, edo gurasoengan bilatzen duen babesa, besteak beste; arteaz ere
min-tzatzen da eleberrian, eta baita gatazka armatuaz ere. Hala ere,
amodioa, desamodioa eta obsesioa dira nagusi nobelan. “Sentimenduez
hitz egitea lehentasuna da niretzat”, aitortu zuen idazle bizkaitarrak.
Normalean, istorio “intimistak, ez moralak”, idaztea gustatzen zaio.

AHOZKOTASUNETIK GERTU Idazkerari dakokionez, pentsamenduak
balira bezala idatzi du liburua Gorrindok, “lotura laburrak erabiliz, erritmo
bizi batean”, eta orainalditik iraganera saltoak emanez. “Ahozkotasunetik

gertu” dagoen estilo bat erabili duela gaineratu zuen, eta bizkaiera nabari

da bere prosan. “Obsesioa dut ulergarritasunarekin; esaldi jaso eta
subordinatuak askotan korapilatu egiten zaizkit irakurle bezala, eta hori
ekiditen saiatu naiz’, adierazi zuen. Horregatik, esaldi argiak egin nahi
izan ditu, haur eta gazte literaturan aritzen denean bezala. “Horrek ere
arintasuna ematen dio liburuari”, gehitu zuen. - Marta Esnaola

